
“MUHABBAT” KONSEPTINING LINGVOMADANIY O‘ZIGA XOSLIGI 
 

THE LINGVOCULTUROLOGICAL SPECIFICITY OF THE CONCEPT OF “LOVE” 
 

ЛИНГВОКУЛЬТУРОЛОГИЧЕСКАЯ СПЕЦИФИКА КОНЦЕПТА «ЛЮБОВЬ» 
 

Dilorom Mamirxonovna Buzrukova1 

 
1Dilorom Mamirxonovna Buzrukova − Farg‘ona davlat universiteti 

maktabgacha ta’lim kafedrasi o‘qituvchisi. 
 

Annotatsiya 
Maqolada “Muhabbat” konsepti barcha tillarda inson tuyg‘ularini ifodalovchi tushuncha ekanligi hamda 

etnosemantik spetsifikalari va til tashuvchisining mentaliteti bilan bog‘liqligi haqida so‘z yuritiladi. Shuningdek, 
“Muhabbat” konseptining subkonseptlari mundarijasi gender parametrlari hisobga olinganda, subkonseptlarning gender 
ko‘rsatkichlarini farqlanishi ko‘rib chiqiladi. 

Аннотация 
В статье утверждается, что концепт «любовь» представляет собой концепт, выражающий 

человеческие эмоции во всех языках и связанный с этносемантической спецификой и менталитетом 
говорящего. Содержание субконцептов концепта «Любовь» также учитывает различия гендерных 
показателей субконцептов с учетом гендерных параметров. 

Abstract 
The article argues that the concept of "love" is a concept that expresses human emotions in all languages and is 

related to the ethno-semantic specifics and mentality of the speaker. The content of the sub-concepts of the concept of 
"Love" also considers the differences in the gender indicators of the sub-concepts, taking into account the gender 
parameters. 

 
Kalit so‘zlar: konsept, lingvomadaniy, subkonseptlar, etnosemantik, tadqiqot,gender, lingvokulturologik, tuyg‘u, 

ruhiyat. 
Ключевые слова: концепт, лингвокультурология, субконцепты, этносемантика, исследование, 

гендер, лингвокультурология, эмоция, психика. 
Keywords: concept, linguocultural, subconcepts, ethno-semantic, research, gender, lingvoculturology, emotion, 

psyche. 
 

KIRISH 
Ma’naviy-madaniyatning asosiy tarkibiy qismi bo‘lgan “muhabbat” konsepti o‘zining 

umumbashariy tabiatiga qaramay, har bir alohida til madaniyatida u haqidagi tushuncha va 
munosabatlar o‘ziga xos xususiyatga ega. “Muhabbat” – bu har qanday buyuk yoki oddiy 
insonlarning e’tiborini to‘liq tortishi mumkin bo‘lgan ruhiyat namoyonidir. Ruhiy holatning aksi 
sifatida muhabbat universaldir, chunki har bir inson millatidan, irqidan, yoshidan qat’iy nazar bu 
tuyg‘uni his etish hamda qabul qilish istagi va qobilyatiga ega.   

Ma’lumki, har qanday tilning leksik tarkibi shu tilda so‘zlashuvchi tegishli odamlar 
jamoasining tabiatini, ularning dunyoqarashini aks ettiradi, milliy mentalitetni o‘rganish uchun esa 
obyektiv asos bo‘ladi.  E.Sepir ta’kidlaganidek, “til, madaniyatni tushunish uchun ramziy qo‘llanma” 
va uning so‘z boyligi “xalq madaniyatining juda nozik ko‘rsatkichidir”.  

ADABIYOTLAR TAXLILI VA METODLAR   
Umuminsoniy madaniy tushunchalardan biri bo‘lgan “Muhabbat” konsepti ko‘plab tillarda 

tadqiqotchilarning e’tiborini tortib kelmoqda. Masalan, “Muhabbat” konseptining leksik-semantik 
strukturasini tavsiflash, turli lingvomadaniyatlarda uning lingvokulturologik o‘ziga xosligi va 
emotsional tushuncha sifatida o‘rganish borasida ko‘plab tadqiqotlar olib borilgan. Rus 
tilshunosligida L.YE. Vilms, V.I.Shaxovskiy, YE.YE. Kashtanovalarning “Muhabbat” konsepti 
bo‘yicha lingvomadaniy aspektda olib borgan tadqiqotlari ushbu konsept mohiyatini yoritishda 
muhim ahamiyat kasb etadi.   

Y.D.Apresyan, A.D.Shmelev, S.Stepanov, S.G.Vorkachev, V.V.Kolesov, 
L.N.Churilinalarning tadqiqotida esa “Muhabbat” lingvomadaniy konsepti inson ichki olamining 
murakkab hodisasi sifatida ko‘rib chiqiladi. 

“Muhabbat” konsepti barcha tillarda inson tuyg‘ularini ifodalovchi tushuncha hisoblanadi. 
Lingvomadaniy emotsional tushuncha sifatida qaraladigan muhabbat leksemasi universal 
xususiyatga ega bo‘lishiga  qaramay, bizning fikrimizcha, etnosemantik spetsifikali va til 
tashuvchisining mentaliteti bilan bog‘liq. “Muhabbat” konseptining o‘zbek tilidagi ifodasini ham 
boshqa tillardagi kabi turli leksemalar yordamida ko‘rsatish mumkin. O‘zbeklar lisoniy ongida 
“Muhabbat” konsepti voqelikni milliy lisonda ko‘rishi va uni o‘ziga xos idrok etishini “Majnun” ga xos 
muhabbat ta’rifidan ham ko‘rish mumkin. O‘zbek yozuvchi va shoirlarining ijodini kuzatar ekanmiz 
ularning aksariyatini muhabbat kuychisi deyish mumkin, ya’ni ular tuyg‘ularni ifodalovchi boshqa 
konseptlarga nisbatan “Muhabbat” konsepti haqida ko‘proq yozadilar. Bunda muhabbati uchun 
kurashuvchan yigitlar ishq yo‘lida Farhod va Majnunga, ularning ma’shuqalari Shirin va Layliga 
qiyoslanadi.  

Ko‘ngil ishi... 
– Bo‘ysunmas, qo‘rqmas. Ko‘ngil xohishidan tug‘ilgan, dillarni chirmab bog‘lagan 

muhabbatgina odamni shunchalar hushdan ayiradi. Bunday muhabbat ruhoniy xohish sanaladi... 
– Bunchalar nozik his etmoq uchun benihoya qattiq seva bilmoq kerak!.. 
– Layli-Majnun bo‘la bilmoq kerak, seva bilmoq kerak. Seva bilmoq... 
Yuqorida qayd etilgan misoldan seziladiki, o‘zbeklar olam manzarasida erkak va ayol 

o‘rtasidagi muhabbatning eng oliy va samimiy ko‘rinishi badiiy adabiyotda Layli va Majnun 
muhabbatiga qiyosan dalillanadi.  

Insondagi turli tuyg‘ularining aks etishida, ayniqsa, konseptual va semantik belgi orasida 
bog‘lanish borligi seziladi. Chunonchi, do‘stlik tuyg‘usining yadrosi muhabbat hisoblanadi. Bir-biri 
bilan hurmat asosida tanishishga muyassar bo‘lgan erkak va ayol o‘rtasidagi ahillik, yaqinlik, mehr-
muhabbat ana shu do‘stlik tufayli paydo bo‘ladi. 

Shuningdek, muhabbat leksemasi konsept sifatida insoniy tuyg‘ularni anglatib, o‘zbek tilida 
mehr, yurak, qalb, nafrat, sog‘inch, qo‘rquv,  kabi ko‘plab his-tuyg‘ularni ifodalovchi leksemalar 
bilan til tashuvchisining lisoniy ongida bevosita assotsiyatsiyalashuvi natijasida turli subkonseptlar 
bilan birga semantik maydon hosil qiladi. Ushbu subkonseptlar  shaxslararo munosabatlarni 
ifodalovchi  “Muhabbat” konseptining lingvistik ifodasini, uning etnomadaniy xususiyatini va to‘liq 
ta’rifini o‘rganishga yordam beradi. “Xurshid Do‘stmuhammad ushbu asarida inson ko‘nglini, uning 
muhabbatga to‘la tuyg‘ularini birinchi o‘ringa qo‘yadi va inson qalbidagi poklik, samimiylik, o‘zaro 
mehr uning tafakkurini belgilaydi, qalbdagi go‘zallik haqiqiy go‘zallikdir, degan sharqona xulosani 
asar mohiyatiga singdiradi. Qalb, yurak – insonning haqiqiy insoniyligini, odamiyligini ko‘rsatib 
beruvchi asosiy tushunchadir. Asarda voqelik ham qalbdagi his-tuyg‘u, kechinmalar, xotiralar orqali 
bizga namoyon bo‘ladi. Qissadagi oshiq yigit dunyoni faqat go‘zalliklarda, oq ranglarda va oqlikdan 
taralayotgan nurda, insonlarning o‘zaro bir-biriga bo‘lgan mehr-muhabbatida ko‘radi. Dunyoga 
shoirona nigoh bilan boqadi. Adib kitobxonlarni tashqi olamdan uzib olib, ko‘ngil degan beadad 
makonga olib kiradi va ko‘ngilning turfa jilolarini, sog‘inchning alamlarini, muhabbatning cheksiz 
iztiroblarini his qilishni, tushunishni kitobxonning hukmiga havola qiladi”  

NATIJA VA MUXOKAMA 
“Muhabbat” konsepti har qanday madaniyatning eng muhim va qadimiy tushunchalaridan biri 

sifatida barcha millat vakillari olam manzarasida farqli ravishda, o‘ziga xos tarzda talqin qilinadi.  
Shuningdek, o‘zbeklar lisoniy ongida salbiy konnotatsiyalanadigan xiyonat, befavo, nafrat, 

ayriliq, rashk 
kabi 

leksemalar ham uning makrosemantik maydonida muhim ahamiyat kasb etadi. O‘zbek tilida 
“Muhabbat” konseptining makrosemantikasida quyidagi tasavvurlar umumiy hisoblanadi: 
Muhabbat tushunchasi inson hayoti uchun zaruriy tuyg‘u hisoblanib, uning paydo bo‘lishi bilan 
bog‘liq tasavvurlar yurak konseptiga bog‘lanadi. O‘zbek tilida yurak leksemasi o‘rnida qalb, dil, 
ko‘ngil kabi leksemalar inson tuyg‘ularini ifodalovchi lisoniy mental xususiyatlarga ega leksemalar 
sifatida ham qo‘llaniladi.  

Assotsiyatsiyalar tahlili shuni ko‘rsatadiki, “Muhabbat” konseptining assotsiyativ-verbal 
tarmog‘i uning konsept osti tushunchalariga, ya’ni subkonseptlarga ishora qiladi. Tadqiqotchi 
R.S.Ibragimova “Ayol kognitiv maydonini aniqlashda Baxt, Go‘zallik, Ona, Yolg‘izlik, Muhabbat kabi 
giperkonseptlar tadqiqot talab ekanligini qayd etadi.  

Darhaqiqat, muhabbat konsepti baxt va go‘zallik konsepti bilan qanchalik bog‘langan bo‘lsa, 
ayol va ona konseptiga ham shunchalik bog‘liqdir. 

Ana shu fikrga tayangan holda “Muhabbat” konseptining o‘zbek tilidagi subkonseptlarini 
quyidagicha belgilash mumkin: 

  
 

Tahlillar shuni ko‘rsatadiki, muhabbat olamining manzarasi til tashuvchilari ongida o‘ziga 
xos tasavvurlar bilan bog‘liq. Shuningdek, “Muhabbat” konseptining subkonseptlari mundarijasi 
gender parametrlari hisobga olinganda, subkonseptlarning gender ko‘rsatkichlari farqlanishini 
kuzatish mumkin. 

Muhabbat tushunchasini ahloqiy-psixologik jihatdan o‘rganish uchun olib borilgan 
tadqiqotlardan muhabbatning semantik modeli o‘zida quyidagi xususiyatlarni aks ettirishini ko‘rish 
mumkin: 

1) “qiymat” integral belgisi; 
2) Subyektning qadriyat tizimida muhabbat obyektining o‘rni. 
3) “Ijobiylik” belgisi; 
4) Muhabbat obyektini asossiz tanlash ya’ni ixtiyorsizligi; 
5) Muhabbat obyektini subyekt tomonidan individuallashtirish; 
Muhabbat obyektiga jinsiy tus berish.   

Turli lingvomadaniyat vakillarining dunyoqarashlarini taqqoslash muayyan tushunchalarga 

nisbatan o‘xshashlik va farqli jihatlarni aniqlashga asos bo‘ladi. “Muhabbat” konseptining turli 
diskurslarda ko‘rib chiqish esa uning semantik maydonini to‘liq yoritishga yordam beradi. Masalan, 
turli tillardagi muhabbat to‘g‘risidagi qo‘shiqlar nutqida bu tuyg‘uga munosabat o‘xshashlikda 
ifodalanadi ya’ni konseptning umuminsoniy jihatlari ko‘proq kuzatiladi.  

XULOSA o‘rnida aytish mumkinki, o‘zbeklar lisoniy ongida esa muhabbat konseptining 
mundarijaviy minimumi o‘zaro insoniy munosabatlarga asoslanib, barcha til egalari lisoniy ongida 
o‘zaro yaqinlikni turli darajalarda ifodalovchi subkonseptlar bilan ham anglashiladi. 

